
HADAFKAYAGU WAA HIILKA AFKA HOOYO IYO HAL-ABUURKIISA

(AGA), oo idiin soo gudbiya agoon isugu jirta xogwadaag, agoon-wadaag iyo
talawadaag.

Warsidahan ujeeddooyinka loo asaasay waxaa ka mid ah in uu ehelada afka,
hal'abuurka, dhaganka, qoraalka iyo aqoon-faafinta ee daafaha dunida kala
jooga la socodsiiyo hawlaha muhiimka ah ee ku saabsan arrimaha kor ku
xusan. Warsiduhu wuxuu ururiyaa, kaydiyaana dhacdooyinka muhiimka ah iyo
waxqgabadka arrimaha kore.

Wixii ah fikrado iyo talobixin ku saabsan sii hagaajinta, hannaaninta iyo ho-
rumarinta warsidahan aad ayaan u soo dhoweynaynaa.

Sidoo kale, gacmo furan ayaan ku soo dhowaynaynaa qoraallada ay soo gud-
biyaan galinleyda iyo ehelada af Soomaaligu.

Warsidahani wuxuu ku soo baxaa nuqul daabacan

iyo mid elektoroonig ah (eeg www.aga.so).
Cinwaanka lagala soo xiriirayaa waa Email: info@aga.so

¢ Vv &
g IR
sl Fa Y
@ 4 lp 7 "‘ lnj
g o 9 Ly \

v 'ﬁj I ACS0S2023 IThe 10* annual conference on Somali Studies

Host Universities @



http://www.aga.so
http://www.aga.so

OKTOOBAR - DISEMBAR 2023

WARSIDAHA AGA

BOGGA 2AAD

ERAYGA TIFAFTIRKA

2023 Sannadkii Ololaha Xoojinta Dibu-adeegsaga Far Soomaalida

Waxaa dhammaaday sannadkii 2023, hawlo
lagu farxo ayaa innoo gabsoomay; waxaa
innoo billowday sannad cusub ee 2024.

Sannadka 2023 wuxuu ku curtay farxadda
lagu sagootiyay 2022, oo ahayd furitaankii
xarunta dhexe ee AGA ee 29/12/2022 ay wa-
da fureen madaxweynayaasha Soomaaliya
iyo Jabuuti, Mudane Xasan Sheekh Max-
amuud iyo Mudane Ismaaciil Cumar Geelle,
oo uu weheliyo Wasiirka Gaashaandhigga
Kenya Md. Aadan Barre Ducaale. Dhismahan
cusubi wuxuu ahaa himilo loo han weynaa oo
dhabowday.

Xaruntan cusubi waxay horseedday dar-
dargelinta shaqada. Is xilgaan hor leh ayay
hawlwadeennadu ka qaadeen. Waxay gunti-
ga u Jgijjisteen sidii ay dadaalkooda iyo
hawsha ay hayeen u joogtayn lahaayen, weli-
ba u labanlaabi lahaayeen. Dadaalkan waxaa
calan iyo astaan u ahaa ‘Ololaha dib u
Adeegsiga Far Soomaalida’, waxaana
HORMUUD iyo GADHWADEENBA ka ah
mudane Cabdalla Cumar Mansuur,
guddoomiyaha AGA. Akademiyadu waxay
dusha u ridatay hawlaha taxanaha ah ee xo-
ojinta dibu-adeegsigiisa. Waxay qaaday olole
iyo abaabul ku aadan xoojinta kaalinta uu af-
ka hooyo ku leeyahay maamulka iyo waxba-
rashada.

AGA waxay xoojisay xiriirka iyo wada
shagaynta ay la lahayd wasaaradaha iyo
hay’adaha hawshan xiriirka la leh. Waxay wa-
da qabteen hawlo lagu xoojinayo adeegsiga
afka qoran, gaarkoodna waxay la saxeexatay
heshiis is afgarad u gogolxaaraya wada
shagayn baaxad leh.

Dhinaca kale, AGA waxay qabatay tababbar-
ro xirfaddooda sare loogu qaadayo hawl-
wadeennada udub-dhexaadka u ah maamul-
ka, waxbarshada iyo warbaahinta.

Waxaa ugu mudnaa tababbarkii macallimi-
inta Gobolka Banaadir, oo ay ka
faa’iidaysteen ku dhowaad toddobo boqol
oo macallin.

Tababbarkan oo ahaa shan dufcadood oo
taxane ah, waxaa lagu bartay casharro
sare loogu gaadayay aqoonta macallimi-
inta ee af Soomaaliga, sida naxwaha iyo
habka dhigaalka habboon. Waxay tab-
abbar ku saabsan habqoraalka toolmoon
u qabatay ardayda Kulliyadda Af Soo-
maaliga ee Jaamacadda Green Hope ee
Mugqdisho.

Sido kale, waxay tababbar xirfadeed ah
‘goridda qoraallada habboon iyo diyaa-
rinta warbixinnada” u gabatay hawlwaeen-
nada Xafiiska Xisaabiyaha Guud ee
Qaranka,

idaystay ayaa sheegay in tabbaraa'waxaa-
na ka faa’iidaystay in ku dhow 30 xub-
nood.

Dhinaca wacyigelinta, AGA waxay si
joogto ah u boorisaa u hiillinta afka hooyo
iyo hal-abuurkiisa. Waxaa la
gabangaabiyay xaflado iyo kulammo aad
u ballaaran oo lagu xusayay maalinta
caalamiga ah ee afka hooyo, 21 Febraayo
2023, kuwaas o0 ka qabsoomay
magaalooyin kala duwan, Geeska Afrika
iyo qurbahaba.

Maktabadda AGA waxay martigelisay ku-
lammo lagu daahfurayay buug cusub ama
lagu faagidayay buug hore. Waxaa barbar
socday ballaarinta kaydka buugaagta,
waxay tiro buugaag ah ka guddoontay ma-
suuliin iyo waxgarad Soomaaliyeed.
Haddaba, Akadeemiye-Goboleedka Af-
Soomaaliga (AGA), oo ah madal ay ku ba-
hoobeen dalalka Geeska Afrika ee Soo-
maalidu degto, looma igmaday daryeelka

Baahida Aqooneed & Xirfadeed ee Macallinka Maadda Af Soomaaliga

iyo horumarinta af Soomaaliga iyo hal-
abuurkiisa suugaaneed, una taagan u hiillin-
ta afka hooyo; waxay u heellan tahay xoojin-
ta dibu-adeegsiga afka hooyo. Waxay wad-
daa u qareemid, ololeyn iyo abaabul joogto.
Waxaa garab socda tababbaridda iyo kob-
cinta xirfadda adeegsiga afka ee hawl-
wadeennada maamulka, macallimiinta,
saxaafadda iyo guud ahaanba bahda qal-
inleyda iyo hal-abuurka.

Macasalaama sannadkii farxadda iyo
hawsha ee 2023, soo dhowow sannad kale
oo dadaalkiisa iyo waayihiisaba wata, kii noo
hagaagee noqo loo han weyn yahay.
Saaxiibbayaal, akhris wanaagsan tirsiga
24aad ee Warsidaga AGA oo xambaarsan
wararkii xilliga u dambeeyay 2023, ka bo-
gasho wacan!

Beryahan waxaa socda dadaallo bogaadin
mudan, oo ah sidii wax looga gaban lahaa
dhaliil lagu baraarugay oo ah in ardayada ka
soo baxday dugsi sare, oo 12 sanno soo
dhiganayay maaddada af Soomaaligu, ay ku
litaan qoraalka Soomaaliga.

Sida la ogyahay, macallinku waa tiir ka mid
ah tirarka waxbarashada. Si natiijo
wanaagsan loo helo, waa in la helaa
macallin aqoon iyo xirfad u leh hawshiisa
waxbaridda.

Aqoonta iyo Xirfadda Macallinka

Si loo helo macallin ka soo dhalaala kaalint-
iisa, waa in macallinku agoon ahaan iyo
xirfad ahaanba la diyaariyo shagada ka hor,
intuu shaqgaynaya uu helo tababarro.
Macallinka ‘Maaddada af Soomaaliga’ dhi-
gaa, sida macallimiinta maadooyinka kale
dhiga ayuu ugu baahan yahay laba cilmi oo
waaweyn. Waa tan hore e, waa inuu AF
SOOMAALIGA IYO SUUGAANTIISA cilmi

ahaan u barto. Dabcan, qofku si fiican buu af-
kiisa hooyo u yagaannaa, laakiin cilmi ahaan
uma yaqaanno!! Cilmiga Ilabaad ee
macallinkani u baahan yahay waa in la baraa
‘xirfadda baridda afka hooyo’.

Labadan cilmi, ‘Cilmiga Af Soomaaliga iyo
Suugaantiisa’ iyo ‘Cilmiga Xirfadda Baridda
Afka Hooyo’, waa labada baal ee uu ku duul-
ayo macallinka ay tahay inuu dhigo maadada
af Soomaaligu; haddii cilmi ka magan yahay
baal buu la’ yahay, haddii labaduba ka maqgan
yihiinna labada baalba wuu la™ yahay!!

Aan is weydiinno, intee ayuu macallinka

maaddada af Soomaaligu ka haystaa labadaa
aqgoonood ee looga baahan yahay?

Macallin aan la Diyaarin
Guud ahaan, macallinka dhiga maaddada af

Soomaaliga, ma jiraan hay'ado waxbarasho
oo takhasus ahaan soo diyaariya shagada ka
hor; ha nogdaan hay'ado heer jaamacadeed
ah, ama diblooma ka sareeya dugsiga sare.
Sidaas darteed, maaddada af Soomaaliga
waxaa dhiga macallin aan loo soo diyaarinin,
ha noqoto dhanka takhasus cilmiyeed ama
tababbar xirfadeed labadaba.

Daraasad aan sameeyay sannadkii 2015,
macallimiinta aan sahaminta ku maray, waxaa
cilmi ahaan ugu dhowaa maaddadan macallin-
ka ku soo takhasusay afka Ingiriisiga, iyaguna
waxay ahaayeen 10% keliya ee tirada macal-
limiinta ay sahamintu koobtay. Kuwa kale
waxay ku soo takhasuseen fiisigis, xisaab,
dhaqaalaha (economics), maamulka ganac-
siga (bussiness adminstration) iwm. Halkaa,
waxaa ka muuqgata in badiba macallinka
maaddadan dhigaa aanu aqoon cilmiyeed ka
haysan lugadaha.

Dabcan, way jirtaa in dhowaan Jaamacadda

Green Hope ay furtay Kulliyadda AF Soomaali-
ga, ayna ka soo galinjebiyeen dufcaddii u

horreysay, qaarkoodna ku biireen bahda waxbarasha-
da. Waa tallaabo hore loo qaaday, baahidase waxay
ka tahay dhibic badweyn ku dhacday!

Dhinaca xirfadda, dhammaan macallimiinta sahamintu
koobtay waxay ka siman yihiin inaan haba yaraatee
ayna lahayn ‘xirfadda baridda afka hooyo’, ayna helin
tababbar xirfaddooda sare loogu gaadayo.

Way jirtaa in Akademiye Goboleedka Af Soomaaligu
bixisay tababbaro siisay macallimiinta Soomaaliga.
lyana waa tallaabo hore loo qaaday, baahidase waxay
ka tahay dhibic badweyn ku dhacday!

Markaan wareystay, macallinka maaddada af Soo-
maaliga waxyaabaha lagu xusho waxaa ka mid ah in
uu hiwaayad ama hibo u leeyahay suugaanta, oo uu
xiisaynayo. Haddaba, akhristow bal malee, miro intee
le’eg ayaa laga sugi karaa macallin ay ka magan yihi-
in labada baal ee macallin kastaa ku duulo, oo ah
aqgoontii uu barayay iyo xirfadda uu ku gudbinayay.

Macallinku markuu muddo dhigo, oo yeesho waaya-
aragnimo ilaa heer ah, waxaa la fili karaa inuu ko-
rorsanayo aqoontiisa af Soomaaliga iyo xirfadda uu ku
gudbinayo labadaba. Taasina waxay kaabaysaa inay
sare u kacdo xirfaddiisa macallinnimo.

Hase yeeshee, macallimiinta waaya-aragnimada leh
way Ku sii yaraanayaan dhigista af Soomaaliga.

Macallimiinta sahamintu koobtay, 60% ka mid abhi
waxay maaddadan dhigayeen muddo ka yar laba san-
no, halka 17% keli ahi soo dhigayeen muddo
gaaraysa shan sanno. Sababo dhowr ah awgood,
ayay badiba macallimiintu aysan ugu raagin hawshan,
oo mushaarku ka mid yahay.

Dadaal Biyadays leh

Wagqti badan iyo hanti badan ayaa loo huraa in ar-
dayga loo dhigo af Soomaali, xiisado iyo macallin
ayaa loo gaar yeelaa; waase dadaalleh biyadays
weyn, oo hawshiiba ka dhigaya hal bacaad lagu lisay!
Biyadayska dadaalkan baridda af Soomaaligu mirihii
laga sugayay u dhali la® yahay waa dheelliga iyo dha-
lisha manhajka iyo diyaarin la’aanta macallinka dhi-
gaya, o0 caado ay noqotay inuu maadadan dhigo
macallin aan takhasus ahaan iyo xirfad ahaan loo soo
diyaarinin.

Sidaas darteed, wax lala yaabo maaaha in ardayga
12 sanno soo dhiganayay maaddada af Soomaaligu,
uu qori kari waayo dhowr sadar oo aan lahayn qalad
culus!! Dabcan, dhaliishan eed kuma laha ardayga,

WARSIDAHA AGA

BOGGA 4AAD

macallinka iyo dugsiga midkoodna. Waa dhaliil ah
natijada dabiiciga ah ee ka imanaysa biyadayska
hannaanka waxbarashada, oo ay ugu horreeyaan
muqararka dheellisan ama kala dhantaalan (oo mar
kale aan faahfaahin doono) loona dhiibay macallin
aan la soo diyaarin cilmi ahaan iyo xirfad ahaan mid-
na.

Maxaa Talo ah?

Si dadaalka la geliyo baridda af Soomaaligu u dhalo
faa’iido iyo miro looga gaateen ah, waa in la saxaa
dhaliilaha jira, waxaana taa lagu gaari karaa talooyin
ay ka mid yihiin:

In la diyaariyo, lana tayeeyo macallinka af Soomaali-
ga iyo suugaantiisa. Waa in loo sameeyo tababbar ah
agoonta af Soomaaliga iyo xirfadda bariddiisa. Xilli-
gan waxaa lagu bilaabi karaa tababbarro gaagaaban.
Muddada dhexese waa in la hirgeliyo takhasus ah
heer diblooma ama digrii buuxa o0 heer
jaamacadeed ah.

Macallimiinta maaddadadan waa in lagu xushaa
agoontooda shahaadiga ah iyo xirfaddooda, markaan
la helinna ta ugu dhow.

Ugu dambeyn

Waa in loo guntadaa sidii wax looga gaban lahaa

baahida agooneed & xirfadeed ee macallinka

maadda af Soomaaliga. Waa hawl ballaaran oo u
baahan dadaal is kaabaya oo ay wada gabtaan
hay'adaha ka shaqeeya waxbarashada (oo ay ha-
gayso uguna horreyso Wasaaradda Waxbarashadu)
iyo kuwa ka shaqeeya af Soomaaliga, oo ay ugu
horeyso Akademiya Goboleedka Af Soomaaligu.
Afeef: Magaalkani kama hadlayo lugadda ay ku
baxaan maaddooyinka kala duwan ama ‘medium of
instruction’, waxaan ka hadlaynaa maaddada af Soo-
maaliga ee lugad ahaan loogu dhigo ardayda. Tan
kale, ujeeddada maqaalkuna maaha eedayn iyo ca-
laacal midna, waa maqgaal kaabaya dadaallada la
wado ee ku aaddan sidii wax looga qaban lahaa dha-
liishan lagu baraarugay.

Tixraac

Badiba xogta waxaan ka soo qaatay daraasad cin-
waankeedu ahaa ‘KAALINTA AF-SOOMAALIGA EE
WAXBARASHADA SOOMAALIYA “Xaaladda
Muqdisho Tusaale ahaan” Sahamin... Falanqayn...
Talooyin’ oo aan diyaariyay 2015, kana soo jeediyay
munaasabadda maalinta caalamiga ah ee afka hooyo
ee Febraayo 2015.

w.Q.
Mustafa Fayruus
Xeeldheere Af Soomaaliga & Suugaantisa

WARARKA WAXQABADAKA AGA

AGA o0 Qabatay Aqoonisweydaarsi
ku Saabsan Habdhigaalka Aqoonsiga
Muwaaddinka

Aqoonisweydaarsi ku saabsan
“‘Habdhigaalka Aqgoonsiga Muwaaddinka
Soomaaliyeed”, ayna soo ganbangaabisay
AGA, ayaa 20/110/2023, waxaa lagu gabtay
xarunta  Akademiyada ee magaalada
Mugqdisho. Agoonisweydaarsigan waxaa ka
soo qaygelay xildhibaanno, hawlwadeenna-
da hay’adda Aqoonsiga iyo Diiwaangelinta
Qaranka, Dawladda Hoose ee Xamar,
gaybta imtixaanaadka Wasaaradda Waxba-
rashada, jaamacadaha dalka qgaarkood,
naadiyada akhris/qoraalka, aqoonyahanno
iyo marti sharaf kale.

Ugu horrayntii, waxaa aqoonisweydaarsigaasi
ka hadlay la taliyaha Guddoomiyaha Akad-
emiyada Mustafa Fayruus, waxaana uu
sheegay aqoonis weydaarsigaani in loogu
talaggalay sidii cilmi ahaan loo faaqidi lahaa
handhigaalka haybta muwaadinka Soomaali-
yeed. Intaasi kaddib, waxaa cod baahiyaha
lagu soo dhoweeyay Guddoomiyaha AGA
Prof. Cabdalla Cumar Mansuur oo soo jeedi-
yay daraasaddii lagu soo bandhigay agoon-
isweydaarsigaas, taasi oo ku saabsanayd
toosinta iyo casriyaynta haybta shagsiga Soo-
maaliyeed. Kadibna waxaa la gudagalay

faallooyin ku saabsan arrinkan. Waxaa goob-
ta laga soo jeediyay talooyin iyo fikrado
waxku-ool ah.

AGA o0 Ardayda ku Guubaabisay
inay Jeclaadaan Afkooda Hooyo

Guddoomiyaha AGA Baresare Cabdalla Man-
suur ayaa 8/11/2023, waxa uu kulan gaar ah
kula yeeshay xarunta Akademiyada qaar ka
mid ah ardayda kulliyadda afafka ee
Jaamacadda Ummadda Soomaaliyeed.

Baresare Cabdalla Mansuur oo la hadlayay ar-
daydaasi ayaa si qotadheer uga hadlay mubhii-
madda uu leeyahay afkeenna hooyo, isaga oo
ardaydaasi ku guubaabiyay inay jeclaadaan oo
ay ku faanaaan afkooda hooyo.

Dhinaca kale, agaasimaha waxbarashada ee

AGA, mudane Cabdulgaadir (Jubba) ayaa
24/10/2023 boogasho ku tagay qaar ka mid ah
dugsiyada sare ee Gobolka Banaadir. Wuxuux
ardaydaa kula dardaarmay inay ka qeybqaa-
taan ololaha u hiillinta afka hooyo. ‘Hiilka ar-
dayda laga sugayo waxaa ugu horreeya inay
kobciyaan xirfaddooda qoraalka af Soomaaliga’
ayuu yiri mudane Jubba. Ustaad Jubba wuxuu
fasal kasta ku boorriyay xoojinta afkeenna
hooyo, isagoo dhanka kale ardaydaasi siinayay
tallooyin ku saabsan dhanka waxbarashada.
Kulammadani waxay qgayb ka yihiin hawlaha
AGA ku dardargelinayso kaalinta ardayda iyo
dhallinyaradu kaga jiraan u hiillinta afka hooyo.

Guddiga Dastuurka 0o AGA uga
Mahadnaqay Gacanteeda Tifaftirka
Dastuurka Soomaaliya

Guddoomiyaha guddiga madaxabannaan
ee dib u eegista Dastuurka JFS Md,
Burhaan Aadan Cumar iyo xubno uu hog-
gaaminayay oo ka tirsan guddigaas ayaa
13/12/2023, waxay boogasho ku yimaa-
deen xarunta Akademiya Goboleedka Af
Soomaaliga (AGA). Wafdigaas waxaa soo
dhoweeyay guddoomiyaha Akademiyada,
Baresare Cabdalla Mansuur oo ay wehlina-
yeen masuuliin kale.

Waxaa kulanka ka hadlay Guddoomiyaha
guddiga Dastuurka Md, Burhaan o0
sheegay inuu ku faraxsanyahay boogasha-
da uu ku yimid xarunta AGA, iyo siduu
guddoomiyaha AGA uga mahadnagayo
sida fiican ee uu ugu tifaftiray qodobbo ka
mid ah Dastuurka dalka, isagoo iftimiyay
inay Akademiyadu shaqo wanaagsan la
gabatay guddigiisa.

Guddoomiyaha AGA Cabdalla Mansuur
ayaa isha sheegay inuu diyaar u yahay
wax kasta 0o looga baahdo oo ku saabsan
u adeegidda af Soomaaliga.

Kulanka waxaa goobjoog ka ahaa masuuli-
in ka tirsan labada dhinac.

WARSIDAHA AGA

BOGGA 6AAD

Maktabadda AGA oo Buugaag
loogu Deeqay

Wasiirka Waxbarashada Md. Faarax Shi-
ikh Cabdulqaadir 00 3/11/2023
ayaa deeq buugaag ah ugu yaboohay
maktabadda Akademiyada AGA. Md.
Faarax Cabdulqaadir oo ka hadlayay mu-
naasabaddaasi ayaa ku dheeraday qii-
maha afka hooyo uu leeyahay, isagoo
dhanka kale nuqullo ka mid ah buugaagtii
uu iibsaday uu ku wareejiyay (AGA).

Dhinaca kale, Wasiiru dawlaha wasaarad-
da beeraha Soomaaliya, Xildhibaan Asad
Cabdirisaaq Maxamed, ayaa 5/10/2023,
wuxuu soo booqday maktabadda AGA.
Md, Asad Cabdirisaaq ayaa sheegay inuu
u riyaaqay hawlaha ay AGA u hayso bul-
shada Soomaaliyeed, isagoo maktabadda
Akademiyada ugu deeqay nuqullo ka mid
ah buugga Wehelka Waddaniga.

Dhinaca kale, munaasabad kooban 00
Md. Abuukar Albadri ku guddoonsiinayay
nuqullo ah buugaagta Alif Maayga, ayaa
29/11/2023, lagu qgabtay xarunta Akad-
emiyada AGA, waxaana halkaasi ka had-
lay md. Abuukar (Albadri) iyo Guddoomi-
yaha AGA Baresare Cabdalla Mansuur,
o0 sheegay inay Akademiyadu soo

dhoweynayso soo saarista buugaagtaasi.

Prof Mansuur: Cilmibaarista Af Soo-
maaliga - Waxa Qabsoomay & Hawlaha
Dhiman

Guddoomiyaha AGA Bare sare Cabdalla Cumar
Mansuur ayaa 7/12/2023, ka qaybgalay Agoon-
isweydaarsiga Sannadlaha 10aad ee Cilmibaar-
sita Soomaaliyeed (ACS0S2023), oo uu soo
gabangaabiyay Machadka daraasaadka Soo-
maaliyeed ee ISOS.

Prof Cabdalla wuxuu aqoonisweydaarsiga ka
jeediyay daraasad cinwaankeedu ahaa
‘Cilmibaarista Af Soomaaliga: Waxa Qabsoo-
may & Hawlaha Dhiman’. Daraasaddan, oo aad
loo jeclaystay, wuxuu si faahfaahsan ugu fa-
langeeyay sooyaalkii ballaarnaa ee cilmibaaris-
ta af Soomaalida iyo hawlaha soo gabsoomay;
waxa kale oo uu iftimiyay hawlaha dhiman ee
ay tahay in xilligan dadaalka la isugu geeyo.

Prof Cabadall wuxuu ka mid ahaa xeeldheer-
ayaasha sannadkan loo xushay inay aqgoon-
isweydaasiga ka soo jeediyaan erayada mudan
‘keynote speeches’.

Aqoonisweydaarsiga Sannadlaha ee

Cilmibaarista Soomaaliyeed (ACSOS), waa
madal aqooneed sannadle ah oo kulmisa

aqgoonyahannada, cilmibaarayaasha, macallimi-
inta Jaamacadaha, khubarada iyo waxgaradka
bulshada; waxaana qgabangaabiya Machadka
Cilmibaarista Soomaaliyeed (1ISOS), oo kaasha-
naya jaamacadaha iyo xarumaha cilmibaarista.

Naadiga Somali Pen 00 Xus Duco
ah u Sameeyay Masuuliintiisii
Geeriyooday

Naadiga Qalinleyda iyo Hal-abuurka Soomaali-

yeed Somali Pen, laanta Muqdisho ayaa
25/09/2023 kulan xus iyo xusuus ah u sameeyay

masuuliintii hore ee ka geeriyooday naadiga.

Kulankan waxaa ka soo qgaybgelay xubnaha
naadiga, ardayda Jaamacadda Green hope iyo
dadweyne kale, waxaana Qur'aan loo akhrinayay
guud ahaan xubnihii ka geeriyooday naadiga So-
mali Pen muddadii uu dhisnaa, iyadoona uu
muddo saacad ah socday Qur'aan akhriskaas,
kaddibna waxaa la gudagelay qaybihii kale ee mu-
naasabadda.

Ugu dambayn waxaa Faataxada loo maray marxu-
umiintii ka baxay Somali Pen oo ay ka mid
ahaayeen Dr. Maxamed Daahir Afrax, Qoraa Sici-
id Jaamac Xuseen, Abwaan Xaashi Cabdillaahi
Orrax, Abwaan Cabdi Muxumed Amiin, Qoraa:
Cabdinaasir Yuusuf Macallin, Aamina Jaamac
Diiriye iyo marxuumiintii kale ee soke iyo saaxiib la
ahaa bahda Somali Pen iyagoona llaahay looga
baryay inuu Jannadiisa Firdawsa ka waraabiyo.

Buugaag Cusub oo la Daahfuray

Munaasabad lagu daahfurayay dhiganaha
‘Suleekha’, ayna ka soo qaybgeleen ma-
suuliin kala duwan, ayaa 11/11/2023, lagu
gabtay Muqdisho. Furitaankii bandhigaasi
waxaa ka hadashay qoraha dhiganahaasi
Farxiyo Lama-filaan, waxayna ka
sheekaysaysay nuxurka uu xambaarsan ya-
hay dhiganahaasi, iyadoo iftiimisay inuu dhi-
ganaheedu ka hadlayo giso dhacday. Qaar
ka mid ah ka geybgalayaashii bandhigaasi
ayaa sheegay in dhiganaha Suleekha uu
xambaarsan yahay sheeko waxtar badan.

Dhinaca kale, bandhig lagu daahfurayay
buugga ‘Barwaaqo laga Baahanyahay’, ayna
ka soo gqaybgeleen madax kala duwan ayaa
09/11/2023 lagu gabtay magaalada
Kismaayo. Ugu horreyntii, waxaa bandhi-
gaasi ka hadashay qoraha buuggan Iqgra
Cayncayn oo ka sheekeeysay qaybaha uu
ka kooban yahay buuggu, iyadoo dulmar ku
samaysay xogaha uu buugaasi xambaarsan
yahay. Aqoonyahan kala duwan oo ka
gaybgalay bandhigga ayaa bogaadiyay
buuggan, waxayna sheegeen inuu waxtar
agooneed xambaarsan yahay, tahayna in
laga faa’iidaysto.

Jaamacadda Green Hope oo Codsatay

Shaqaalaysiinta Ardayda Baratay Af
Soomaaliga

Maamulaha Jaamacadda Green hope, Prof
Mustafa Macallin Cabdulle oo ka hadlayay
xaflad shahaado lagu guddoonsiinayay ar-
day dhammaysatay tababbar ku saabsanaa
Habdhigaalka Af Soomaaliga ayaa tilmaa-
may baahida loo gabo in dawladdu mud-
naan shaqaalayn siiso ardayda ku soo ta-
khasusay af Soomaaliga.

‘Way adkaan doontaa in lagu soo dhiirrado
barashada afkeenna hooyo iyo
suugaantiisa, haddii aan la shagaalaysiin
dhallinyaradii ka soo baxday jaamacadda oo
ahayd 85 arday’ ayuu yiri Mustaf Macallin
00 ka codsaday hayadaha dawladda,
wasaaradaha iyo shirkaduhu inay shaqaa-
laysiiyaan ardayda soo baratay afkooda
hooyo, si ay ugu daydaan ardayda kale ee
asaaggooda.

Sannadadan dambe, waxaa muuqgata in
mudnaanta shagaalaysiinta la siiyo dadka
agoonta u leh lugadda Ingiriisiga; tan oo ni-
yadjab ku noqonaysa ardayda ku soo ta-
khasusa af Soomaaliga. Jaamacadda Green
Hope waxay ku dhiirratay inay furto kulliyad
lagu barto Af Soomaaliga iyo Suugaantiisa.

KORORSO AQOONTAADA AFKA HOOYO

Erayeynta

Ereyeyntu waxa weeye cilmiga naxweed
erey. Buuni Andarzajewski oo af Soomaali-
ga aad uga shageeyay ereyada
“Weynsanaysay” ee la kooxda ah casaysa-
naysay. Caddeysanaysay, kalluumaysa-
naysay iwm waxuu ugu lafaguray buuggiisa
ku saabsan fal abyanaha af Soomaaliga
sidan:

Markaad ereyga sidan u fiiriso,waxaad
garanaysaa, habka af Soomaaligu erey
salkiis wax ugu biiriyaa waa dabagelin. Hor-
raanta iyo dhexda midna waxba ereyga sal-
ka ah kagama biiriyo.

Marka dhinaca sumadda laga eego, af Soo-
maaliga qaybihiisa guud waxay noqona-
yaan saddex gaybood oo kala ah: magac,
fal iyo qurub. Ereyga waxa laga eegi karaa
dhawr dhinac. Qaybahan hoose u fiirso
waxa ereyga laga eegayaa dhinaca sal iyo
baarnimo. Tusaale:

Dhismo ahaan: u fiirso hadalka ah cod
taxan:

Ereyo xidhan : ka—an—-ka—-a—-e-; waa
ereyo aan keli u qormi Karin.

Ereyo sal ah : Nin - saar, geed- wax- weeye
- geel- jire; waa ereyo lifaaq raaci karo.

Ereyo lifaagan: ka—an—-ka—a—e - ; waa
ereyo sal ku biiri kara.

Qaybahan hoose waxay ku sal leeyihiin marka

ereyga dhismihiisa gaar ahaaneed loo fiiriyo.

Marka sidan loo eego ereyadu waxay u

gaybsamaan sidan:

Ereyo fudud : kuwo xor ah : Nin - saar,
geed- wax- weeye - geel- jir.

Kuwo xidhan : ka — an — ka —
a—-e-

Ereyo lammaan : kuwo ugu yaraan ka
kooban laba erey oo xor ah . sida: geel-
jir.

Ereyo dhafan : kuwo ka kooban erey keli
ah oo xor ah iyo mid ama in ka badan oo
erey xidhan ah sida: Ninka, saran,
geedkan, waxa, qaadanayaa, gacmi-
hiisaas.

Ereyo lammaan oo dhafan: kuwo ka koob-
ma ugu yaraan laba erey oo xor ah iyo
mid ama in ka badan oo erey xidhan ah,
sida geeljire, geeljiraha, guul-
wadeyashaas.

Markale ereyada waxa loo qaybiyaa hadba
hawsha naxweed ee ay qabtan. Haddii laba
erey ama in ka badani ay gabtaan hawl siman
waxay noqonayaan isku deegaan. Haddiise ay
gabtaan hawl aan sinnayn oo kalageddisan
waxa ay noqdaan kala deegaan. Haddii laba
erey ama in ka badani ay isku macne yihiin;

Hadal : Ninkasaarangeedkawaxawee-
yegeelijire.

Adeegsiga aragtida sal iyo baarnimo:

Ereyo : Nin-ka saar — an geed —ka wax — a

weeye geel — jir — e. kuwa hoostaka | 556 yeeshee, dhismohoodu kala duwanya-
xarriigan ayaa baar ah, kuwa kalana waa hay waxa weeye ereyo ay kala duwanaantoodu
sal. Isku xidhka sal iyo baar waxuu xor tahay.

Qoraa Dayax Axmed-lley
ayaa ka soo koobtay buugga
Ninka saran geedka waxa weeye geeljire. Naxwaha Sifayneed ee Af Soomaaliga bb. 01

Ereyo buuxa : Nin - saar, geed- wax- -8.
geel- jire; waxa ay leeyihiin macne ee uu qoray Maxamed X. Xuseen Raabbi
geexan ama macne dahsoon.

Ereyo madhan : ka — an - ka — a —
weeye — € ; waa ereyo macne
geexan iyo macne dahsoon midna
aan lahayn.

Ereyo xor ah : Nin - saar, geed- wax-
weeye - geel- jire; waa ereyo keli u
gormi kara.

nogonayaa sidan:

SUUGAANTA & HAL’ABUURKA

Il Geeri Og: Saxariirka Sonkorta

Da' ahaan labaataankii waxaa u dheer keli-
ya shan sano, se muuqgaal ahaan; nin
lixdanka wax u dheer yihiin bar looga ma
duwi karo. Waa weyd, lafuhu ay caddaa-
deen, xubnihiisuna gorqoran yihiin, indhaha
o0 arag darreeyeyna meel godan oo
dhafoorkiisa ah ayay ka sii muuqdaan, -sidii
in ay gudhi doonaan-. Ninka sidaas u tamar
gabay sannado aan badnayn ka hor wuxuu
ahaa; labaatan jir, laxaad iyo hannaanba loo
dhammeeyay, oo kolka uu tallaabo gaado-
ba xarrago la tiicaya. Intaas in ka badanna
ay nayaayiro ka buuxdo oo timaaddada ku
soo fool leh rejo iyo han weyn u gaba. Wax
se jirkiisa iyo dhuuxiisaba solay xanuun aan
la garanayn in uu hiddihiisa la socday iyo in
uu isaga si gooni ah [keligii] u soo abbaaray.
Waa xanuunka sonkorta! Waa mid jirkiisa
hadba sii nugleynayey, jeer uu indhaha
araggoodii wax u dhimay, kelyahana ka dhi-
gay aalad hawlgab ah, hilibkiisana shiiqiyey,
lafaha jirkiisa oo dhanna qorqoray, illaa
markii dambe ay ilkaha muugda soo wada
daateen, marka laga reebo gowsaha dambe
00 iyagunu bololay. Muddooyinkii hore jirra-
dan jirkiisa ku faaftay wuxuu u aanaynayey |l
iyo ileeco jaan oo laxaadka iyo hanagaadni-
nadiisa shaasheeyey.

Nafsad ahaan wuu tamargabay, sidii qof
quustu biyodhigtay oo nolosha aan abdo ka
lahayn in uu yahay buu isku xukumay. Si
kasta oo jirradu ay qofka u hagardaamayso
haddii uu caafimaad naawilayo, rejadiisuna
roon tahay; saansaan wanaagsan baa laga
fishaa, ama ugu yaraan qof niyadsan oo
cudurka la halgami kara ayuu noqdaa, ase
kolka ay quustu ka guuleysato ruuxa, re-
jadana uu iska hilmaamo waxaa dhacda in
muugqgaalkiisu sii silloonaadaa, jirkiisuna
difaaca gabo.

Sidii qof geeridiisa meel dhow ka arkay
buu indho godgodan yeeshaa, illin geeri og
baa ka hibitiglaysa, jeer uu sida ninkan
dhalinyarada ah oo kale ay indhihiisu
gudhaan. Run ahaantii xigmad weyn baa
ku jirta in qofku rejo wanaagsan yeesho,
xitaa haddii uu xabaal qarkeeda u jiro in
dhudhun le'g.

Dabceedad ahaan waxa uu noqday; qof
nuxuus ah, werwer iyo walbahaarna la gibil
madoobaaday, wax kale oo u dheeraa in
uu noqday qof fulaynimo lagu gunaanaday
00 bulshada ka takooran, qof aan bulshayn
karin oo ka cabsanaya waydiimo badan oo
ay dadku mar walba waydiinayaan ama
faallooyin la xiriita muuqaalkiisa. Tusaale
ahaan qof caafimaad gaba oo afdheer baa
mar la arkaba waydiinaya: maxaa kugu
dhacay? Weyd baad noqtay, ma xanuunkii
baa kugu sii siyaaday? Alla nin yar oo
hanagaad ah baad ahayde maxaa kugu
soo kordhay?" lyo waydiimo la mid ah oo
xishoodka ka maran. Sidaas daraaddeed
buu cidlo kali u golongolay! Qof is bareeri
kara ama waydiimaas ka gaashaaman ka-
ra ma noqgon, taas beddelkeeda qof
ereyada dadka ka naxa oo ka dhuunta
ayuu noqday.

Naftan subax walba waxaa lagu dabiibaa
dawooyin yaryar, ka dib marka laga cabbi-
ro xaddiga sonkorta jirkiisa ku milan ee
dhiiggiisa dhex ququlaysa. Ase, ceebtiisu
waa in kolka uu arko saacadda sonkorta
0o agtiisa kol walba qotonta uu wadnuhu
jeex dhan soo ruqo, quusta uu qabo
daraaddeed bay sonkortu ku sii booddaa.!.
Cuntada ka hor iyo ka dib ba wuu is cabbi-
raa, ase xaddi wayn baa u dhexeeye kol
walba. Carrabkiisu xitaa wax uu ku ya-
laalugoodo moojaane wax dhadhan leh ma
dhuunyado.

Dhagtarkuna wuxuu kula taliyey in uu so-
codka joogteeyo oo dhagdhagaaq iyo
jimicsiga badiyo. Taladaas se ma aanu
dhagan galin, kol walba oo dhowr tallaabo
uu is dabodhigo wuxuu isku sheegaa daal
iyo tamargab iyo indhaha oo araggoodu sii
madoobaanayo, sidii in uu xabaal la-
badeeda daan geli doono oo kale ayay
maskaxdiisu mala awaashaa, waana sab-
abta uu hadda tallaabada u hedi la' yahay.
Sonkorta dhalinyarannimada dadka ku
soo degdegta sabab kasta oo ay tahayba
waa mid ka awood badan tan dadka
waayeelka ah asiibta, waa mid si degdeg
ah araggana habeen ka dhigta, lafaha iyo
dhuuxana engejisa.

Xanuunka sonkortu; Inta uu jirka waxyeelo
in ka badan waxa uu saameeyaa
dareenka maskaxda, iyo nafsad ahaanta
gofka dhalinyarada ah, rejo kasta oo no-
losha uu ka lahaana waa mid ku xoora
booraan afweyn oo aan laga soo waaqgsan
karin.

Qofka oo quusta qaayibaana waa qof
dareenkiisa dilaya; ka hor inta aanu geeri-
da jirka la kulmin, maskaxda iyo dareenka
nafsad ahaaneedna waa halka uu qofku
sida xayiga ah uga nool yahay, xitaa had-
dii ay naftu sii dhuunyeerinayso.

Jirrada uu la dhulyaalay wax kale oo uga
daran baa jirta. Malaha sida ay ila tahay
wax dareenkiisa sii nugleeyey waa dhag-
tarrada faraha badan ee uu midba maalin
la kulmo, kuwaas oo inta ay garash yar ka
gaadaan mid walba uu siiyo talooyin
caafimaad oo ka maran tudhaale iyo
habsami la jaangaadi karta maskaxdiisa,
ama qalbigiisa la nuglaaday cabsida uu ka
gabo nolosha ku soo fool leh. Dhagtar
walba waxa uu ula hadlayey sidii in uu la
talinayo nin aqoon iyo waayo'aragmimo u
leh xanuunka macaanka. Si yar oo fudud
ayuu mid walba ugu waanin jiray "socodka
iyo jimicsaga badi, oo cuntadaada maa-
ree" waanadaas se waxaa ka horreysa in

uu dhagtar walba u sheegi jiray; in jirradani aa-
nay daawo lahayn oo ay la jiri doonto inta no-
loshiisa ka dhimman, tii oo loo baahan yahay in
uu maareeyo hadba heerka ay marayso, dhag-
tarkana joogto uu ula xiriiro" waa intaas inta
keliya ee qabkiisii jabisay, wadnihiisa ku
noqotay qoon aan dawo loo filayn.

Hawl'wadeennada caafimaadka ka sokow qof
kasta oo uu talo u majeerto, inta aanu la talin
ka hor, waxaa gabanka loo eegi jiray sidii ruux
laga quustay, ama waxaa lagu canaanan jiray
in aanu si qumman u maareyn karin jirradan
soo horortay. Wuxuuba isku arkay qof noloshi-
isa inta ka hartay saxariis ku noolaan doona,
silic iyo darxumaduna ay wehel u nogon doonto
illaa iyo inta uu wadku ka ajali doono. Waa run
sonkortu waa dilaa; ase sida ay ila tahay dilaa-
ga dhabta ahi sonkorta ma aha ee hawlwadeen
caafimaad oo ganacsade ah, kaas oo aan si
miyirqabta warka u deegsiin karin bukaanka.

Munaasabad lagu soo bandhigayay buugaag
gisooyin ah oo uu qoray Dr. Maxamed Xasan
Nuur ayaa 17/08/2023 lagu gabtay hoolka Astaan
TV ee Muqdisho. Bandhiggan oo ay soo
gabangaabisay Akademiya Goboleedka Af Soo-
maaligu waxaa lagu soo bandhigay saddexda
giso ee Barrey iyo Bilaal, Bahalhiglo iyo Farax-
umeyntii Farxiya. Bandhiggan waxaa ka soo
gaybgalay qalinley, agoonyahanno iyo masuuliin
kala duwan; waxaana ka hadlay agoonyahanno
iyo masuuliin kala duwan.

Sidoo kale, Xarunta AGA ayaa 06/08/2023 lagu
soo bandhigay buugga Olol, waxaana ka hadash-
ay qoraa Habboon Muuse Yuusuf oo ka warbix-
isay nuxurka iyo macluumaadka ay xam-
baarsantahay sheekada Olol. Akadeemiye Go-
boleedka Af Soomaaligu waxay si joogto ah u
gabangaabisaa kulammo lagu soo bandhigayo
buugaagta marba la daabaco, taasi oo dhiirrigelin
u ah faafinta akhriska iyo qoraalka.

w.Q

Cabdiraxmaan Cirro
31-Jan-2024

Laascaanood, Sool, Soomaaliya

Akademiya Goboleedka Af Soomaaliga

Akademiya Goboleedka Af Soomaaliga (AGA) waa xarun agoon-
eed loo abuuray daryeelka iyo horumarinta Af-Soomaaliga iyo
hal-abuurkiisa suugaaneed. Waa madal ay ku bahoobeen dalalka

Geeska Afrika ee Soomaalidu degto, af Soomaaligana lagaga
hadlo.

AGA waxaa lagu asaasay dalka Jabuuti bishii Juun 201 3.
Xarunteedu waa Magaalada Mugqdisho, waxayna laamo ku leeda-
hay Magaalooyinka waaweyn ee Geeska Afrika iyo dalalka
qurbaha ee ay aad u joogaan Soomaalidu.

Hawigalka AGA (Mission)

llaalinta afka hooyo, ibafurka hal-abuurkiisa
iyo turxaanbixinta adeegsigiisa, qoraal iyo gawlba,
iyo inuu af Soomaaligu nogdo afka rasmiga ah

ee maamulka iyo waxbarashada geyiga Soomaalida.




